Ouens en meisies dinge
Ek dink my ou/meisie stel nie meer in my belang nie. Ek weet nie wat ek verkeerd doen nie. Wat kan ek doen om hom/haar geïnteresseerd of om hom/haar gelukkig te hou? Hoe wys ek vir hom/haar dat ek omgee?
Moet nooit desperaat lyk of klouerig wees nie. Wees net jouself. Glimlag en wees bereid om sy beste vriendin te wees. Hê pret met hom sonder om enigiets te verwag of om liefie-diefie te wees. Gee hom ruimte.
Luister na haar – luister regtig – en moenie lag of vir haar sê dat dit niks is nie. Sluk jou lag en sê eerder net niks nie. Knik net jou kop om te wys jy verstaan.

Lyk altyd goed versorg. Ouens hou daarvan om trots te wees op hulle meisies en met hulle te spog. Maak seker dat hy dit wil en kan doen. Kyk mooi na jouself, en wys jy het waardigheid.
Respekteer haar. Moenie van haar verwag om presies soos jy te dink of net te doen wat jy wil nie. Laat haar weet dat sy haar eie persoon is, dat sy haar eie opinie het en toegelaat word om dit uit te spreek. Laat haar weet dat sy haar eie mens is, met haar eie regte en dat sy respek verdien.
Kyk op na hom. Wys hom dat jy hom respekteer en bewonder, maar net as hy dit verdien. Laat hom in beheer voel.
Jy sal in staat moet wees om tussen die lyne te lees. As sy jou nodig het, moet jy vir haar daar wees. As sy alleen wil wees, los haar uit – gee haar ruimte en kom later terug.

Wys jou waardering wanneer hy probeer om iets spesiaal vir jou te doen – gee hom ’n drukkie.
Laat haar spesiaal voel. Maak die motor se deur oop, maak nie saak hoe outyds dit voel nie. Bied haar jou sakdoek aan as sy huil en jou baadjie wanneer sy koud kry. Staan op en vat die skinkbord by haar.
Vertel vir hom dat jy van HOM hou. Sê vir hom dat jy nie wil hê dat hy moet verander nie. 
Wys haar dat sy spesiaal is. Daar is niks soos blomme nie. Dit hoef nie duur te wees nie. Die roos uit jou ma se tuin, die bos blomme wat jy koop of die kosmos wat jy langs die pad bymekaar maak, sal almal dieselfde uitwerking hê.
Wees jouself. Tree spontaan op en wees selfversekerd.
Verras haar! Vat haar uit vir ete of maak vir haar kos—selfs al is dit net ‘n hamburger of ’n toebroodjie.
Moenie hom versmoor nie. Gee hom ruimte wanneer hy dit nodig het. Gee hom sy ‘boy’s night’ as dit is wat hy nodig het. As hy homself in sy grot wil terugtrek, laat hom dit doen sonder om te kerm en kla. Wanneer hy gereed is, praat daaroor.
Gee aan haar aandag! Moet nooit net met jou vriende gesels wanneer julle saam is en van haar vergeet nie. Sy sal dit ervaar asof jy haar ignoreer. Vra haar of sy iets nodig het – elke nou en dan – selfs as dit lyk asof sy haar vriende se geselskap geniet.

Ondersteun hom. Wees daar vir hom wanneer hy ’n slegte dag gehad het. As hy nie daaroor wil praat nie, moenie daarop aandring nie. Wees net daar en wys vir hom dat jy omgee.
Komplimenteer haar. Sy trek vir jou mooi aan en jy moet dit agterkom. Sê vir haar dat sy pragtig lyk-maar wees seker dat jy eerlik is.

Moet hom nie aanhoudend laat skuldig voel nie. As hy iets gedoen het waarvan jy nie hou nie of iets wat jou seergemaak het, kommunikeer. Sê vir hom wat jou seergemaak het of waarvan jy nie gehou het nie en hoekom.
Moenie jok nie. Vertel die waarheid. Die enigste uitsondering is wanneer sy vra of sy vet is of gewig opgetel het. Dan moet jy baie, baie versigtig wees wat jy gaan antwoord. Moet ook nie stil bly nie – sy sal dit as bevestiging ervaar.

Doen iets saam met hom waarvan hy hou. Geniet dinge saam met hom en stel belang in sy aktiwiteite.
Laat haar lag. Moenie probeer snaaks wees op ’n lawwe manier nie, maak haar net gelukkig. Wees jouself, maar moenie jou maniere vergeet nie! Moenie begin winde opbring of slurp nie. 
